Монгол Улсын Их Хурлын  2011 оны намрын ээлжит чуулганы Хууль зүйн  байнгын хорооны 10 дугаар сарын 11-ний өдөр /Мягмар гариг/-ийн хуралдаан 11 цаг 10  минутад Төрийн ордны “Б” танхимд эхлэв.

Улсын Их Хурлын гишүүн, Байнгын хорооны дарга Д.Одбаяр ирц, хэлэлцэх асуудлыг танилцуулж, хуралдааныг даргалав.

Хуралдаанд ирвэл зохих 19 гишүүнээс 13 гишүүн ирж, 68,4 хувийн ирцтэй байв. Үүнд:
Чөлөөтэй:  Х.Баттулга, Р.Гончигдорж, Д.Оюунхорол, Ж.Сүхбаатар, З.Энхболд, С.Эрдэнэ.

Нэг. Монгол Улсын 2011 оны төсвийн тухай хуульд өөрчлөлт оруулах тухай, Нийгмийн даатгалын сангийн 2011 оны төсвийн тухай хуульд нэмэлт, өөрчлөлт оруулах тухай, Хүний хөгжил сангийн 2011 оны төсвийн тухай хуульд нэмэлт, өөрчлөлт оруулах тухай, Улсын тэмдэгтийн хураамжаас чөлөөлөх тухай хуулийн төслүүд /хоёр дахь хэлэлцүүлэг/.

Хэлэлцэж буй асуудалтай холбогдуулан Хууль зүй, дотоод хэргийн сайд Ц.Нямдорж, Сангийн сайд С.Баярцогт, Шүүхийн ерөнхий зөвлөлийн гүйцэтгэх нарийн бичгийн дарга Н.Ганбаяр, Улсын Ерөнхий прокурорын орлогч Ч.Мөнхбат, Авлигатай тэмцэх газрын Тамгын газрын дарга Г.Бадарч, Цагдаагийн ерөнхий газрын дэд дарга М.Энх-Амгалан, Монгол Улсын Хүний эрхийн үндэсний комиссын гишүүн Ж.Дашдорж, Шүүхийн шийдвэр гүйцэтгэх ерөнхий газрын газрын дарга О.Шагдарсүрэн, Гадаадын иргэн, харъяатын асуудал эрхлэх газрын дарга Д.Мөрөн, Улсын бүртгэлийн ерөнхий газрын орлогч дарга С.Энхбаатар, Шүүхийн шинжилгээний үндэсний хүрээлэнгийн дарга Ч.Алтанхишиг, Хил хамгаалах ерөнхий газрын дарга Ц.Сэргэлэн, Архивын ерөнхий газрын дарга Д.Өлзийбаатар, Хууль зүйн үндэсний хүрээлэнгийн захирал Д.Батжаргал, Төрийн тусгай албан хаагчдын нэгдсэн эмнэлгийн дарга Ш.Жаргалсайхан, Оюуны өмчийн газрын дарга Н.Чинбат, Сангийн яамны мэргэжилтэн Н.Мандуул, Сангийн яамны мэргэжилтэн Э.Батбаяр, Сангийн яамны мэргэжилтэн Б.Агарзандан,  М.Ариунзаяа, Д.Соёлмаа, Улсын Их Хурлын Хууль зүйн байнгын хорооны зөвлөх Б.Баасандорж, референт Б.Хонгорзул нар байлцав.


Хуулийн төслийн хоёр дахь хэлэлцүүлэгтэй холбогдуулан Улсын Их Хурлын гишүүн Ж.Энхбаяр, Б.Бат-Эрдэнэ, Д.Одбаяр нарын асуусан асуултад Сангийн сайд С.Баярцогт, Хууль зүй, дотоод хэргийн сайд Ц.Нямдорж нар хариулж, тайлбар хийв.


Д.Одбаяр: -Монгол Улсын 2011 оны төсвийн тухай хуульд өөрчлөлт оруулах тухай, Нийгмийн даатгалын сангийн 2011 оны төсвийн тухай хуульд нэмэлт, өөрчлөлт оруулах тухай, Хүний хөгжил сангийн 2011 оны төсвийн тухай хуульд нэмэлт, өөрчлөлт оруулах тухай, Улсын тэмдэгтийн хураамжаас чөлөөлөх тухай хуулийн төслүүдийн хоёр дахь хэлэлцүүлгийг дэмжиж байгаа гишүүд гараа өргөнө үү.


Зөвшөөрсөн

Татгалзсан

0


Бүгд


11


Гишүүдийн олонхийн саналаар дэмжигдлээ.


Байнгын хорооноос гарах санал, дүгнэлтийг Төсвийн байнгын хороонд хүргүүлэхээр тогтов.


Уг асуудлыг 11 цаг 30 минутад хэлэлцэж дуусав.

Хоёр. Галт зэвсгийн тухай хуулийн /шинэчилсэн найруулга/ төсөл, Аж ахуйн үйл ажиллагааны тусгай зөвшөөрлийн тухай хуульд нэмэлт, өөрчлөлт оруулах тухай, Галт зэвсгийн албан татварын тухай, Эрүүгийн хуульд өөрчлөлт оруулах тухай, Захиргааны хариуцлагын тухай хуульд өөрчлөлт оруулах тухай, Улсын тэмдэгтийн хураамжийн тухай хуульд нэмэлт, өөрчлөлт оруулах тухай хуулийн төслүүд /анхны хэлэлцүүлэг/.


Хэлэлцэж буй асуудалтай холбогдуулан  Тагнуулын ерөнхий газрын дарга Р.Болд, Тагнуулын ерөнхий газрын Эрх зүйн хэлтсийн дарга Ч.Зоригтбаатар, Хууль зүй, дотоод хэргийн яамны Хууль зүйн бодлогын газрын дарга Ц.Цолмон, Хууль зүйн бодлогын газрын мэргэжилтэн Т.Ганбаатар, Цагдаагийн ерөнхий газрын дэд дарга, хурандаа М.Энх-Амгалан, Нийгмийн хэв журам хамгаалах газрын Захиргаа, удирдлагын хэлтсийн дарга, дэд хурандаа Г.Эрдэнэбаатар, Нийгмийн хэв журам хамгаалах газрын ахлах байцаагч Т.Лхагвадорж, Нийслэлийн Цагдаагийн газрын Галт зэвсэг, тэсэрч, дэлбэрэх бодис хангалт хариуцсан ахлах байцаагч Ч.Тодбаяр, Улсын Их Хурлын Хууль зүйн байнгын хорооны зөвлөх Б.Баасандорж, референт Б.Хонгорзул нарын бүрэлдэхүүнтэй ажлын хэсэг байлцав. 


Хуулийн төслийн анхны хэлэлцүүлэгтэй холбогдуулан Улсын Их Хурлын гишүүн Ж.Энхбаяр, Ц.Нямдорж, Д.Лүндээжанцан нар санал хэлж, ажлын хэсгийн ахлагч, Улсын Их Хурлын гишүүн Х.Жекей тайлбар хийв.


Улсын Их Хурлын гишүүн Д.Лүндээжанцан хуулийн төслийн талаар горимын санал гаргав.


Байнгын хорооны хуралдаанаар Галт зэвсгийн тухай хуулийн /шинэчилсэн найруулга/ төсөл, Аж ахуйн үйл ажиллагааны тусгай зөвшөөрлийн тухай хуульд нэмэлт, өөрчлөлт оруулах тухай, Галт зэвсгийн албан татварын тухай, Эрүүгийн хуульд өөрчлөлт оруулах тухай, Захиргааны хариуцлагын тухай хуульд өөрчлөлт оруулах тухай, Улсын тэмдэгтийн хураамжийн тухай хуульд нэмэлт, өөрчлөлт оруулах тухай хуулийн төслүүдийн анхны хэлэлцүүлгийг хойшлуулахаар тогтов.


Хуралдаан 11 цаг 40 минутад өндөрлөв.


Тэмдэглэлтэй танилцсан:

ХУУЛЬ ЗҮЙН БАЙНГЫН ХОРООНЫ ДАРГА





Д.ОДБАЯР
Тэмдэглэл хөтөлсөн:

ХУРАЛДААНЫ ТЭМДЭГЛЭЛ ХӨТЛӨГЧ





Б.БАТГЭРЭЛ

УЛСЫН ИХ ХУРЛЫН 2011 ОНЫ НАМРЫН ЭЭЛЖИТ ЧУУЛГАНЫ  ХУУЛЬ ЗҮЙН БАЙНГЫН ХОРООНЫ 10 ДУГААР САРЫН 11-НИЙ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Д.Одбаяр: -Гишүүдэд хэлэлцэх асуудлыг танилцуулъя. 

Хэлэлцэх асуудал:

1.Монгол Улсын 2011 оны төсвийн тухай хуульд өөрчлөлт оруулах тухай, Нийгмийн даатгалын сангийн 2011 оны төсвийн тухай хуульд нэмэлт, өөрчлөлт оруулах тухай, Хүний хөгжил сангийн 2011 оны төсвийн тухай хуульд нэмэлт, өөрчлөлт оруулах тухай, Улсын тэмдэгтийн хураамжаас чөлөөлөх тухай хуулийн төслүүд /хоёр дахь хэлэлцүүлэг/

2.Галт зэвсгийн тухай хуулийн /шинэчилсэн найруулга/ төсөл, Аж ахуйн үйл ажиллагааны тусгай зөвшөөрлийн тухай хуульд нэмэлт, өөрчлөлт оруулах тухай, Галт зэвсгийн албан татварын тухай, Эрүүгийн хуульд өөрчлөлт оруулах тухай, Захиргааны хариуцлагын тухай хуульд өөрчлөлт оруулах тухай, Улсын тэмдэгтийн хураамжийн тухай хуульд нэмэлт, өөрчлөлт оруулах тухай хуулийн төслүүд /анхны хэлэлцүүлэг/. 

Энэ хоёр асуудлыг хэлэлцэх нь зүйтэй гэсэн Байнгын хорооны гишүүд.

-Баярлалаа. Ажлын хэсэг хүмүүсийг оруулъя.

Нэг. Монгол Улсын 2011 оны төсвийн тухай хуульд өөрчлөлт оруулах тухай, Нийгмийн даатгалын сангийн 2011 оны төсвийн тухай хуульд нэмэлт, өөрчлөлт оруулах тухай, Хүний хөгжил сангийн 2011 оны төсвийн тухай хуульд нэмэлт, өөрчлөлт оруулах тухай, Улсын тэмдэгтийн хураамжаас чөлөөлөх тухай хуулийн төслүүд /хоёр дахь хэлэлцүүлэг/

Д.Одбаяр: -Зарчмын зөрүүтэй саналын хуудас байгаа биз?

Байнгын хорооны хуралдаанд Улсын ерөнхий прокурорын орлогч Мөнхбат, Авилгатай тэмцэх газрын Тамгын газрын дарга Бадарч, Цагдаагийн ерөнхий газрын дарга, хошууч генерал Сандаг-Очир, Шүүхийн шийдвэр гүйцэтгэх ерөнхий газрын Санхүү, үйлдвэр, бодлого, төлөвлөлтийн газрын дарга, хурандаа Шагдарсүрэн, Гадаадын иргэд, харьяатын асуудал эрхлэх газрын дарга Мөрөн, Улсын бүртгэлийн ерөнхий газрын орлогч дарга Энхбаатар, Шүүх шинжилгээний үндэсний төвийн дарга Алтанхишиг, Хил хамгаалах ерөнхий газрын дарга, хилийн цэргийг командлагч, бригадын генерал Сэргэлэн, Хил хамгаалах ерөнхий газрын Санхүүгийн хэлтсийн дарга Даваасамбуу хурандаа, Үндэсний архивын газрын дарга Өлзийбаатар, Төрийн албан хаагчийн нэгдсэн эмнэлгийн дарга Ш.Жаргалсайхан хурандаа, Оюуны өмчийн газрын дарга Н.Чинбат, бусад агентлаг, албан газрын төлөөлөл, Сангийн яамны ажилтнууд оролцож байна.

Монгол Улсын 2011 оны төсвийн тухай хуульд өөрчлөлт оруулах тухай, Нийгмийн даатгалын сангийн 2011 оны төсвийн тухай хуульд нэмэлт, өөрчлөлт оруулах тухай, Хүний хөгжил сангийн 2011 оны төсвийн тухай хуульд нэмэлт, өөрчлөлт оруулах тухай, Улсын тэмдэгтийн хураамжаас чөлөөлөх тухай хуулийн төслүүдийн хоёр дахь хэлэлцүүлгийг явуулах гэж байна.

Байнгын хорооны хуралдаанаас гарсан санал, дүгнэлтийг Төсвийн байнгын хороонд хүргүүлэх. Тийм учраас гишүүд хэлэлцэж байгаа асуудлын хүрээнд саналаа гаргана. Ингээд Дэгийн хуулийн 25.10-т заасны дагуу гишүүд асуулт асууж, санал гаргана.

Хэлэлцэж байгаа асуудалтай холбогдуулан асуулт асуух гишүүд байна уу?

Ж.Энхбаяр: -Салбарууд дээр нэмэгдэж байгаа урсгал болон хөрөнгө оруулалтын нэмэгдэл зардлууд дээр салбар тус бүрээр тайлбар өгөөч. Төсөвлөсөн 2011 оны санхүүжилтээс нэмэгдсэн, зайлшгүй урсгал зардлын шаардлага яагаад бий болсон юм бэ? Нэлээн олон тэрбум байна. Манай хариуцсан Байнгын хорооны салбарт. Хөрөнгө оруулалт яагаад, ямар шаардлагаар нэмэгдсэн юм бэ? Яагаад урсгал зардал нэмэгдэж байгаа юм бэ? Салбар, салбараар нь, байгууллага, байгууллагаар нь хэлээдэхээч. Учир нь ийм юм гээд.

Д.Одбаяр: -Өөр асуулт байна уу? Дарааллаараа Мөнхбат прокуророос эхлэх үү? Салбараар, байгууллага, байгууллагаар гэж асуугаад байна. Ерөнхийд нь С.Баярцогт сайд ярих юмуу?

С.Баярцогт: - Ж.Энхбаяр гишүүний асуултад хариулъя. Хууль зүй, дотоод хэргийн сайдын багц 3 тэрбум 557,7 сая төгрөгөөр нэмэгдүүлсэн байгаа. Аймаг, нийслэлийн Цагдаагийн газрын цалингийн сангийн зөрүүнд 1 тэрбум 158,6 тэрбум төгрөг, Цагдаагийн ерөнхий газрын харьяа газар, хэлтсийн туслах үйл ажиллагааны орлогоос 1 тэрбум 54,3 сая төгрөгөөр орлого нэмэгдүүлж, тэр хэмжээгээр нь урсгал зардлыг нь нэмэгдүүлсэн байгаа. Дотоод хэргийн их сургуулийн үйл ажиллагааны зардалд 454,9 сая төгрөг, Цагдаагийн албан хаагчдын унааны зардлын нөхөн олговорт 213 тэрбум төгрөг нэмэгдүүлсэн. Улсын ерөнхий прокурорын багцыг 68,2 сая төгрөгөөр, Шүүхийн ерөнхий зөвлөлийн даргын багцыг 967,1 сая төгрөгөөр нэмэгдүүлсэн байгаа.

Тодорхой зүйлүүдийг төсөв хариуцсан багцынхан тайлбарлана.

Д.Одбаяр: -Ж.Энхбаяр гишүүн тодруулах уу?

Ж.Энхбаяр: -Биш ээ, нэгдсэн багцаар бол, одоо жишээлбэл, сая 3 тэрбум биш болоод байна л даа. Шүүхийн шийдвэр гэхэд 6 тэрбумаар, Хил хамгаалах  1,9 тэрбумаар, Хууль зүй, дотоод хэргийн сайд ерөнхий багцаараа 17,9 тэрбумаар нэмэгдэж байгаа юм.

С.Баярцогт: -Та сая урсгалуудын нэмэгдлүүдийг асуусан. 

Ж.Энхбаяр: -Урсгал болон хөрөнгө оруулалтыг.

С.Баярцогт: -Хөрөнгө оруулалтыг бас асуусан уу. Саяынх бол урсгал дээр. Хөрөнгө оруулалтыг бид нар та бүхэнд гаргаад өгчихсөн байгаа шүү дээ. Яг тэр хэмжээгээрээ хараад явчихвал бололцоотой.

Би хөрөнгө оруулалтыг нь дахиад тайлбарлачихъя.

Хөрөнгө оруулалтын хувьд нэмэгдэж байгаа нь түрүүний хэлсэн Цагдаагийн ерөнхий газрын харьяа хэлтсийн туслах үйл ажиллагааны урсгал орлогыг 1 тэрбум 54,3 саяар нэмэгдүүлсэн. Хууль зүйн үндэсний хүрээлэнгийн үйл ажиллагааны орлогын төлөвлөгөөнүүдийн урсгал зардлыг 36,2-оор нэмэгдүүлсэн. 

Хөрөнгө оруулалтын задаргаануудыг өгсөн задаргаагаар хурдхан үзээдэхье. Ц.Нямдорж сайд өөрийнхөө багц дээр байгаа хөрөнгө оруулалтын нэмэгдлийг хэлээдэх. Би урсгалыг нь хэлчихсэн. Бусад төсвийн ерөнхий захирагч хөрөнгө оруулалтын нэмэгдэл байвал үндсэн тайлбарыг нь бэлтгээд. Урсгалын тайлбарыг би сая хэлчихсэн.

Ц.Нямдорж: -Хоёр зүйл Сангийн яамтай ярьж байж нэмсэн юм. Нэгдүгээрт, төрийн тусгай албан хаагчдын нэгдсэн эмнэлгийн байшин барьж байгаа. Тэрний зардлыг 2-оор нэмж байгаа. Үндэсний архивын барилга Нисэхийн цаад талд баригдаж байгаа. Тэрний зардлыг 2-оор нэмэгдүүлсэн. Бусад нь ерөнхийдөө 11 онд анх төлөвлөсөн хэмжээгээрээ явагдаж байгаа гэдгийг хэлье. Онцгойлон анхаарах хоёр объект бол манай хувьд энэ хоёр том объект байгаа юм. Бусад нь ном журмаараа ажлууд нь хийгдэж байгаа.

Д.Одбаяр: -Баярлалаа. Өөр асуулттай гишүүд?

Ж.Энхбаяр: -Ц.Нямдорж сайдаас асуулт байна. Энэ тодотгол нэмэгдлүүд салбарын өмнө тулгамдсан асуудлаа шийдвэрлэхэд хангалттай болж байна гэж үзэж байна уу? Өөр зайлшгүй нэмчих асуудал байна уу?

Ц.Нямдорж: -Засгийн газрын гишүүн Засгийн газраас оруулж ирсэн саналын талаар өөр санал хэлэх, ярих хуулиар хориотой учраас нэгдүгээрт, би нэмж юм хэлмээргүй байна.

Хоёрдугаарт, улсын хэмжээний төсөв учраас нэг салбарыг хэт онцгойлон авч үзэж, өөр байдлаар хандах нь зохистой асуудал биш учраас төсвийн тодотгол хэлэлцэхийн өмнө би С.Баярцогт сайдтай түрүүн ярьдаг хоёр сэдвээр ярьж, ойлголцсон юм.

Үлдсэн асуудлууд бий. Үлдсэн асуудлууд бол 2012 оны төсвийн хуулиар одоо оруулсан чигээр нь баталчихвал ерөнхийдөө манай салбар болно доо. Засгийн газар, Их Хурлаас манай салбарыг бэхжүүлэх тал дээр бас дорвитой арга хэмжээнүүд авч байгаа. Энэ жил Цагдаагийн байгууллагыг бэхжүүлэх арга хэмжээнүүд авах шаардлага байсан учраас норматив маягийн тогтоол батлаад нийт дүнгээрээ 20 тэрбум төгрөг нэмж гаргахаар шийдвэр гаргаад 3,5-ыг нь энэ жил гүйцэтгэлийг нь зохион байгуулж байгаа. Үлдсэнийг нь үе шаттайгаар он, оны төсөвт суулгаад явчихна гэж бодож байгаа. Ирэх жилийн, 2012 оны төсөв чинь шинэ. Хуучин, Засгийн газраас  1 тэрбум төгрөг оруулж ирээд Их Хурал нэгийг нэмээд, 2 тэрбум төгрөгөөр кобаны асуудлыг зохицуулдаг байсан. Энэ жилийн 2012 оны тухайд бол 5 тэрбум төгрөг зөвхөн кобан дээр орж ирж байгаа, гэх мэтээр үлдсэн асуудлуудыг ирэх оны төсвөөр зохицуулж болно гэж бодож байгаа.

Мэдээж хэрэг, хүссэн хэмжээгээр тавиад байх юм бол дааж давшгүй тоо гарна. Бидний карманд байгаа мөнгөний хэмжээ бас хязгаартай учраас тэр хязгаар дотор амьдрахгүй бол болохгүй байна гэдгийг бас би бараг л Сангийн сайд шиг л юм ярих гээд байна шүү дээ. Багтаж ажиллах шаардлага байна.

Гэхдээ манай Сангийн яамны нөхдүүд энэ Засгийн газар миний оруулж байгаа салбарын чиглэлийн саналуудыг сайн дэмжиж байгаа шүү гэдгийг хэлье. Одоо Хууль зүйн байнгын хороо, ер нь Их Хурлаас анхаарах асуудал бол Дотоод хэргийн их сургууль гэдэг юмыг бэхжүүлэх зайлшгүй шаардлага байна. Сая яамны харьяанд авчихаад гурав орчим тэрбум төгрөгөөр дулааны нэгдсэн шугам холбох шийдвэр гаргуулаад ирэх онд хийхээр болж байна. 2012 оны төсөв дээр Дотоод хэргийн их сургуулийн оюутны болон хичээлийн байрны зардлын асуудлыг 3 орчим тэрбум төгрөгөөр оруулж ирж байна. Ойрын хоёр, гурван жилд багтаад энэ сургуулийг зохистой төвшинд нь тавихгүй бол их хүндрэлтэй байдал тэнд байна гэдгийг би Байнгын хорооны гишүүдэд зориуд танилцуулах ёстой байх гэж бодож байна. 

Энэ сургууль байгуулагдсантай холбогдуулж хэрэгтэй, хэрэггүй хов жив, захиалгат ярианууд нэлээн гарч байгаа. Үндсэн санаа нь бол тусгай албанд ажиллаж байгаа долоо, найман төрлийн албан хаагчдыг энэ сургуульд бэлтгэх ийм шийдвэр Засгийн газраас гарсан. Засгийн газар энэ гарсан шийдвэрийг тууштай хэрэгжүүлэх болно гэдгийг бас Хууль зүйн байнгын хорооны гишүүддээ хэлэх нь зүйтэй байх гэж бодож байна.

Д.Одбаяр: -Ц.Нямдорж сайдад баярлалаа. Надад нэг асуулт байна. С.Баярцогт сайдаас асууя. Ц.Нямдорж сайдаас урьд нь нэг бичиг ирж байсан. Байнгын хорооны ажлын албаны төвшинд өмнөх жилүүдийн хөрөнгө оруулалт, зардалтай холбоотой лавлагаа хийж үзсэн юм.

Шүүх шинжилгээний үндэсний хүрээлэнгийн барилгын ажлын санхүүжилтийн дутуу үлдэгдэл 170 сая төгрөгийн асуудал яригддаг. Үүнийг Сангийн яам төсвийн тодотголд авч үзсэн үү? Энэ ямар учиртай юм бол? Бид тусаагүй байна гэж ойлгож байгаа. 

С.Баярцогт: -Үлдэгдэл санхүүжилт гэдэг нь төсвийн хүрээний.

Ц.Нямдорж: -Тийм юм болсон юм. С.Баярцогт сайд олон объект хариуцаж байгаа юм чинь яаж нарийн, ширийнийг нь мэдэхэв дээ. Шүүх шинжилгээний үндэсний хүрээлэнгийн байшин намайг Их Хурлын дарга байх үед хуулийн байгууллагын талаар авах арга хэмжээний тухай 37 дугаар тогтоол гэж гарч, тэр арга хэмжээний хүрээнд баригдсан байшингуудын нэг л дээ. Тэгээд барилгын ажлын явцад зураг, төсөвт нь тусгагдаагүй зарим нэмэлт ажиллагаанууд хийгээд, тэр дундаас 100 гаруй тэрбум төгрөгийн 1 сая төгрөгийн зөрүү гараад, энэ барьсан компани нь жаахан хохиролтой болчихсон юм надад танилцуулаад байдаг юм. 

Бид Сангийн яаманд асуудал тавихаар “та нар зураг, төсөвт тусгаагүй нэмэлт зардлыг дураараа зарсан байна” гэсэн маркын юм яриад. Тийм яриа гаргах нь ч бас зүй ёсны асуудал байгаа юм. Гэхдээ Сангийн яам энэ асуудлыг дахин нягталж үзээд шүүх, цагдаад хүрэлгүйгээр нэг зохицуулалт хийгээд өгчих хэрэгтэй байгаа юм. Манай нөхдүүд юу, юунд ямар зардал нэмээд гаргасан гэдгээ тухай бүр нь яам болон яамаар дамжуулж Сангийн яаманд тавьж байсан. Одоо энэ асуудлыг шийдэх хоёр арга зам байгаа юм. Нэг бол эвээр шийдэх нэг арга байгаа. Эвийн саналаар асуудлыг шийдье гэдэг саналыг манай яам байнга тавьж байгаа.

Нөгөө нэг арга нь шүүхдэлцэх арга зам байгаа юм. Ийм арга зам хаагдвал тэгээд шүүгдэлцэх тал руугаа ороод шүүхийн шийдвэр гаргуулж байж нөгөө компанид нь мөнгө өгөх ийм л арга үлдэнэ. Үүнийг Байнгын хороо анхааралдаа аваад нэг тийш болгочихвол зүйтэй байгаа юм.

С.Баярцогт: -Ц.Нямдорж сайд, Д.Одбаяр даргын асуултын хувьд яг Төсвийн хуулийн дагуу өөрөө зөрчилтэй байгаа юм. Яагаад гэвэл 2010 оны төсөв дээр төсөвт өртгөөр суугаад, төсөвт өртгөөрөө хэтрүүлж зардал гаргачихсан. Тэгээд 2010 оны төсөв нь дуусчихсан. 2011 онд энэ объект бол ямар нэгэн байдлаар тусаагүй, ажил нь хийгдэж дуусчихсан. Тэгэхээр одоо бол Төсвийн хуулийн дагуу энэ асуудлыг босгож ирэх ямар ч бололцоогүй болоод байгаа юм. Үнэхээр асуудал байна гэж үзвэл хамгийн зөв арга нь бол шүүх рүү хандаад нэг зөрүү өгдөг шүү дээ. Тэр нь л хамгийн зөв болж байгаа юм. Түүгээр нь зохицуулсан нь дээр. Тэгэхгүй, объектыг нь энд дахин тусгаад, хийгдээд дуусчихсан объектыг төсөвт өртгийг нь нэмэгдүүлсэн хэлбэрээр суулгана гэвэл болохгүй. Үүнийг яг асуудал байсан бол 2010 ондоо тодотгол хийх үед нь ярих ёстой ийм л асуудал байсан юм. Баярлалаа.

Д.Одбаяр: -Баярлалаа. Байнгын хороо бас анхаарах ёстой асуудал байна. 

Асуулт асууж дууслаа. Үг хэлэх саналтай гишүүн байна уу?

-Алга байна.

Зарчмын зөрүүтэй санал алга байна. Тийм учраас санал хураах томъёолол байхгүй. Ингээд Хууль зүйн байнгын хороон дээр хэлэлцсэн дүгнэлтийг Төсвийн байнгын хороонд хүргүүлнэ. Энэ асуудлыг хэлэлцэж дууслаа.

Засгийн газраас оруулж ирсэн Монгол Улсын 2011 оны төсвийн тухай хуульд өөрчлөлт оруулах тухай, Нийгмийн даатгалын сангийн 2011 оны төсвийн тухай хуульд нэмэлт, өөрчлөлт оруулах тухай, Хүний хөгжил сангийн 2011 оны төсвийн тухай хуульд нэмэлт, өөрчлөлт оруулах тухай, Улсын тэмдэгтийн хураамжаас чөлөөлөх тухай хуулийн төслүүдийг дэмжиж байна гэсэн томъёоллоор санал хураалгаад, энэ саналын дүгнэлтийг Төсвийн байнгын хороонд хүргүүлнэ.

Энэ саналыг дэмжиж байна гэсэн Байнгын хорооны гишүүд.

Гишүүдийн олонхийн саналаар дэмжигдлээ.
Энэ асуудлыг хэлэлцэж дууслаа. Оролцсон хүмүүс, ажлын хэсгийнхэнд баярлалаа.

Хоёр. Галт зэвсгийн тухай хуулийн /шинэчилсэн найруулга/ төсөл, Аж ахуйн үйл ажиллагааны тусгай зөвшөөрлийн тухай хуульд нэмэлт, өөрчлөлт оруулах тухай, Галт зэвсгийн албан татварын тухай, Эрүүгийн хуульд өөрчлөлт оруулах тухай, Захиргааны хариуцлагын тухай хуульд өөрчлөлт оруулах тухай, Улсын тэмдэгтийн хураамжийн тухай хуульд нэмэлт, өөрчлөлт оруулах тухай хуулийн төслүүд /анхны хэлэлцүүлэг/.

Ажлын хэсэг.

Д.Лүндээжанцан: -Галт зэвсгийн хууль ямар хурдан юм бэ?

Д.Одбаяр: -Ажлын хэсэг хуралдаад л ороод ирж байна шүү дээ. 

Д.Лүндээжанцан:  -Хэд хонуулсан нь дээр байх аа. Өнгөрсөн 7 хоногт хэлэлцэж эхлээд. Надад горимын санал байна.

Д.Одбаяр: -Д.Лүндээжанцан гишүүн.

Д.Лүндээжанцан: -Галт зэвсгийн хуулийг манай чуулганаар хэлэлцсэн. Мэдээж хэрэг, гарах ёстой хууль. 2000 оны эхээр Галт зэвсгийн хуулийг ярьж, их ч юм болж байж гаргаж байсан. Өнөөдөр галт зэвсэг гэдэг бол бас их айхтар асуудал учраас үүнийг хэлэлцээд гаргах байх. Ажлын хэсэг ч гэсэн энэ дээр ажиллаж байгаа гэж би ойлгож байна. Гэхдээ өнгөрсөн 7 хоногт  хэлэлцээд одоо шууд анхдугаар хэлэлцүүлэгт нь оруулна гэдэг бэлтгэл хэр зэрэг хангагдсан юм бэ? Үүнийгээ ажлын хэсгээс сонсмоор байгаа юм. Гишүүдийн санаа, оноог хэдийгээр ажлын хэсэг ажиллаж байгаа ч гэсэн бусад гишүүдийнхээ санаа, оноог авсан юм байдаг юм болов уу. Бэлтгэл хангалтын байдлыг сонсож байж хэлэлцэх эсэх асуудал руугаа ормоор байна гэсэн ийм нэг горимын санал байх юм.

Д.Одбаяр: -Баярлалаа. Ажлын хэсгийн ахлагч хэлэх үү?

Х.Жекей: -Баярлалаа. Галт зэвсгийн тухай хуулийн шинэчилсэн найруулгын төслийн талаар ажлын хэсэг байгуулагдаад.

Д.Лүндээжанцан: -Чуулганаар орсон шүү дээ. Хэлэлцэх эсэхийг нь шийдчихээд, одоо шууд хэлэлцүүлэгтт оруулаад ирэхэд хүрч үү, үгүй юу?

Х.Жекей: -Улсын Их Хурлын гишүүн Р.Гончигдорж, Э.Мөнх-Очир, Х.Тэмүүжин, Б.Чойжилсүрэн, Ж.Энхбаяр нар оролцоод Тагнуулын ерөнхий газар, Хууль зүй, дотоод хэргийн яам, Байгаль орчин, аялал жуулчлалын яам, Цагдаагийн ерөнхий газар, Зэвсэгт хүчний жанжин штабын, Хууль зүйн байнгын хорооны зэрэг 16, 17 хүний бүрэлдэхүүнтэй ажлын хэсэг ажиллалаа.

Ажлын хэсэг хоёр хэсэг болж хуваагдаад ажилласан. Ажлын дэд хэсэг, дараа нь өнөөдөр ажлын хэсэг бас хуралдаад саналын томъёоллуудаа бэлдээд Улсын Их Хурлын чуулганы хуралдааны үед гишүүдээс гарсан саналыг бас тусгаад, зарим санал гаргасан гишүүдтэй нэг бүрчлэн ажлын дэд хэсэг оролцуулаад бэлэн болчихсон байна.

Бид яасан бэ гэхээр, хуулийн нэр томъёондоо биш, Улсын Их Хурлаар хэлэлцэгдэх асуудлууд нэг нь ч гэсэн хурдан шуурхай явж байгаасай гэсэн үүднээс ажлын хэсэг хуралдаад юмаа бэлдчихсэн байгаа. Тэгээд л оруулж ирж байгаа юм.

Д.Одбаяр: -Ж.Энхбаяр гишүүн.

Ж.Энхбаяр: -Өнөөдөр Монгол Улсад 40 мянга гаруй галт зэвсэг иргэдийн гар дээр байгаа юм. 40 мянга гаруй галт зэвсгийн нэлээд дийлэнхийг нь Монгол Улсын төрийн хүчний байгууллагууд ард, иргэддээ худалдсан. Энэ худалдсан галт зэвсэг ихэнх нь байлдааны зориулалтын галт зэвсгийн ангилалд орж байгаа. Өнөөдөр Зэвсэгт хүчинд ашиглаж байгаа байлдааны галт сум хэрэгслээр бууддаг ийм зэвсэглэлд байгаа зэвсгийг энгийн зориулалтын хэлбэрт ард, иргэдэд худалдсан. Ингээд 40 гаруй мянган галт зэвсэг өнөөдөр иргэдийн гар дээр байна. Галт зэвсгээр үйлдэж байгаа гэмт хэргийн нөхцөл байдлууд удаа дараа гарч байна.

Хамгийн гол нь галт зэвсэгтэй холбоотойгоор Монгол Улсын ан агнуурын нөөц ямар нэгэн хяналтгүй, зохион байгуулалтгүй учраас Монголчууд үндсэндээ ангийн нөөцөө бараад дуусаж байгаа юм. Өнөөдрийн Галт зэвсгийн хуулиар зэвсгийн асуудлыг нэг тийш нь болгох хэрэгтэй. Ийм цаг нь болсон. Бараг оройтож байгаа юм. Энд ялангуяа хуулийн орж ирсэн төслөөр бол хэд хэдэн зөрчилтэй зүйл, ангиуд гараад байгаа. 

Өнөөдөр дэлхий нийтэд ангийн буу бүхээгэндээ таваас дээш сумаар буудахыг үндсэндээ хориглосон. Сүүлийн үед бүр гурав руу, нэг рүү орж байгаа. Тийм, энгийн, хүмүүнлэг гэдэг юмуу ан, амьтанд боломж олгодог тал бий. Гэтэл өнөөдөр иргэдийн гар дээр байгаа нь арваас дээш сумаар бууддаг, автоматаар бууддаг, ээлжээр бууддаг ийм буу зэвсэг л энгийн зориулалтын хэлбэрт байж байгаа юм. Үүнийг журамлах цаг болсон. Орж байгаа хуулийн төсөл маань нэр томъёоны томоохон хэд хэдэн зөрчил байсныг ажлын хэсэг ярьсан. Нэлээн задлах хэрэгтэй. Спортын, агнуурын, дурсгалын, бүх төрлийн нарийн хэрэгслийг нь зааж, сайн зохицуулалт хийхгүй бол одоо цаг нь болчихсон байгаа юм. Д.Лүндээжанцан гишүүний хэлдгээр энэ хуулийн төслийг өнөөдөр хэлэлцэх биш, дахин сайн хэлэлцэх зүйлүүд олон бий.

Өчигдөр намайг ажлын хэсэгт оруулаад өнөөдөр хуралд оруулж байгаа юм. Болохгүй л дээ. Би нэг өдрийн өмнө ажлын хэсэгт орсноо мэдсэн. Өнөөдөр хэлэлцэх асуудал орж ирж болохгүй шүү дээ.

Д.Одбаяр: -Тэгвэл Д.Лүндээжанцан гишүүний саналыг дэмжиж байна гэсэн үг үү? Горимын саналаар санал хураана. 

Х.Жекей гишүүн, ажлын хэсгийн ахлагч.

Х.Жекей: -Ж.Энхбаяр гишүүн ажлын хэсэгт орж байгаа л даа. Сая бид нар хуралдаад ажлын хэсэг үндсэндээ саналаа хураагаад дүгнэлт, танилцуулгаа бэлдээд тараачихсан байгаа. Одоо ажлын хэсэг дахин хуралдаад энэ, тэр гэсэн асуудал байхгүй. Харин анхны хэлэлцүүлгээр гишүүдээс гарсан саналуудыг тэр хуулийг улам боловсронгуй болгоход авч хэрэгжүүлэх шатандаа орсон байна гэж ойлгож байгаа шүү дээ. 

Хойшлууллаа гэхэд хэвээр байж байгаад, яг хууль орж ирэх үедээ л бид ажлын хэсгийн тэр танилцуулгаа л оруулж ирнэ шүү дээ. Нэгэнт танилцуулга нь гарчихсан, бэлэн болчихсон юмыг дахиж хуралдана гэж ганц, хоёр хүний саналаар ингэж болохгүй байх. Ажлын хэсэг дээр бүгдээрээ саналаа гаргаад, гараа өргөөд, зарим нэг ажлын хэсгийн гишүүдийн зөрүүтэй санал байсан. Ажлын хэсэг дээр олонхиороо шийдээд явчихсан. Одоо тэр саналаа бид Хууль зүйн байнгын хорооны хуралдаанд оруулж ирж хагалуулаад явчихна шүү дээ. Процесс бол хууль хэлэлцэх журмаараа л явж байгаа шүү дээ. Хугацааны хувьд хурдан хэлэлцсэн байж болох л юм. Гэхдээ ямар ч процедур хуулийн заалт зөрчөөгүй, бид хэлэлцээд шийдчихсэн шүү дээ. Тэгээд тэрүүгээрээ л явна гэж ойлгож байна.

Д.Одбаяр: -Горимын саналаар санал хураалгая.

Ц.Нямдорж: -Гишүүд энэ төсөлтэйгээ сайн танилцъя, сайжруулъя, саналаа өгье гэсэн санал гаргаж байгаа учраас Х.Жекей гишүүн ээ, ганц 7 хоног хойшлуулаад тэр хооронд Ж.Энхбаяр гишүүд  саналаа гаргаад, та бүхэн ажлын хэсэг нэмж санал гаргавал түүгээрээ хэлэлцэж, ойлголцоод ороод ирвэл яасан юм бэ? Хоёрын хооронд энэ дээр маргалдаад яахав дээ. Тэртэй тэргүй мөрдөж байгаа хууль нь байна. Тэр хуулийн дагуу буу, сум, хонгио, элдэв юмыг хяналтанд авах ажиллагаанууд холбогдох газрууддаа хийгдэж байна. Дутуу, гүтүү хийгдсэн юмнууд байхыг үгүйсгэхгүй. Гэхдээ бас гишүүд энэ асуудал дээр нухацтай хандъя, саналаа гаргая гэж байгаа учраас та бүхнийг ажлын хэсгийнхээ төвшинд дахин ойлголцчихоод ороод ирвэл яасан юм бэ? Надад өнөө, маргаашгүй хурдан баталж өгье гээд зүтгээд байх шалтаг, шалтгаан нь байхгүй байна.

Д.Одбаяр: -Д.Лүндээжанцан гишүүн.

Д.Лүндээжанцан: -Энэ дээр Галт зэвсгийн хуулийг гаргана, гаргахгүй ч гэдэг юмуу, сүржигнэх юм байхгүй шүү дээ. Гаргах шаардлагатай. Энэ бол үндэсний аюулгүй байдалтай ч холбогдох асуудал. Ер нь сайн гаргах. Гэхдээ асуудал шуурхай, ажил хэрэгчээр хандаад орж ирж байгаа ажлын хэсэг, ахлагчийг би сайшааж байна /муушаах биш, сайшааж байна/. Гэхдээ өнгөрсөн 7 хоногийн дөрөв дэх билүү, тав дахь өдөр хэлэлцэх эсэхийг нь шийдчихээд, одоо шууд ороод ирэхээр бид бас эргэлзээг нь бараад тарыг нь харъя. Энэ дээр хоёр, гурав хонож байсан юм. Нийтийн хэлэлцүүлэг нь бүтэн хоёр хоног үргэлжилж байсан юм. Буутай нь ярья, буугүй нь ярь гээд, ингээд буу зэвсэгтэй харьцдаг, хэдэн буутай хүн байх вэ гээд хүртэл бөөн маргаан болж, би энэ түүхийг их сайн мэдэж байна. Тэгж байж гарч байсан хууль. Тэгээд энэ хууль үйлчилж байгаа. Гэлээ гэхдээ улам нарийн боловсронгуй болгох шаардлага байх шиг байна. Ингээд орж ирж байгаа, тэрийг нь хууль санаачлагчид оруулж ирээд, манай ажлын хэсэг түргэн шуурхай ажиллаад, манай Д.Одхүү гишүүн гэхэд тодорхой, тодорхой нэлээн олон санал гаргасан байна. Өөр гишүүд ч бас гаргахыг үгүйсгэхгүй.

Анхны хэлэлцүүлэгт өнөөдөр Хууль зүйн хороогоор ороод Их Хурал руу орчихсон чинь тэр дээр нь ч тэгдэг байж уу, энэ дээр нь ч ингэдэг байж уу, эсвэл “бид ямар оролцсон биш” гээд явуулчихаар сүүлд нь бас дутуу юмтай болчихвол бас хоёрын хооронд юм. Тийм учраас бүгдээрээ сайн уншицгаачихъя. Одоо хууль болгоноо нэг сайн үзээд, сайн обход хийж, эргэлзээгүй болгож аваад кнопуудаа дардаг байвал уг нь хэрэгтэй юм. Тийм учраас энэ дээр нэг их сүйд болоод байх юм байхгүй. Гэхдээ ганц 7 хоног юмуу, жаахан хугацаа тавьж өгөөд. Харин гишүүддээ Галт зэвсгийн хуулийг Хууль зүйн хороогоор ярих нь байна шүү, чуулган дээр очоод олон таван юм байхгүй шүү, ажлын хэсэгт саналуудаа сайн өгнө шүү гэдгийг хэлчихвэл яасан юм бэ. Тэгвэл ойлголцоод болох байх гэж бодож байна.

Д.Одбаяр: -Асуудал өөрөө нэлээн анхаарал хандуулах асуудал мөн л дөө. Ж.Энхбаяр гишүүн өчигдөр ажлын хэсэгт оръё гэж саналаа хэлсэн, оруулсан. Ж.Энхбаяр гишүүнийг ажлын хэсэгт орохоос өмнө ажлын хэсэг байгуулагдчихсан ажиллаж байсан тийм л зүйл байгаа шүү. Ер нь ажлын хэсгийг арай жаахан өргөтгөсөн маягаар асуудалтай дахин нэг нарийн танилцах шаардлагатай гэж үзэж байгаа хүмүүс байх шиг байна /Д.Лүндээ дарга зэрэг/. Тийм учраас энэ боломжийг ажлын хэсэгт олгоод энэ асуудлыг дараагийн 7 хоног хүртэл хойшлуулъя.

Байнгын хорооны хуралдаан дууслаа. Гишүүдэд баярлалаа.

Соронзон хальснаас буулгасан:

ХУРАЛДААНЫ ТЭМДЭГЛЭЛ ХӨТЛӨГЧ





Б.БАТГЭРЭЛ

